
Þegar virkni forrita er orðin margþættari eða flóknari en svo að maður geti haft það allt í kollinum í einu er nauðsynlegt að hanna þau á pappír (eða í hönnunarforritum) áður en þau eru skrifuð. Sú vinna borgar sig líka margfaldlega ef líftími forritsins verður svo langur að maður þurfi seinna að gera á því umtalsverðar breytingar.

Hér á eftir er einfaldri lausn á fyrsta forritunarverkefninu lýst með notkunardæmum sem eiga að sýna flæðið í virkninni. Með því að lesa notkunardæmin og skoða kóða forritanna (sem ættu að vera aðgengileg á sama stað og þessi skrá) getið þið vonandi áttað ykkur á lausninni. Þið getið líka sett forritin upp á eigin vefþjónum til að kynnast virkni þeirra.

Þegar þið hafið áttað ykkur á hegðun og eiginleikum þess einfalda gagnagrunns sem hér er lýst er næsta mál á dagskrá að gagnrýna hönnunina. Hvað vantar helst? Hvað er rangt gert? Gefið athugasemdum ykkar og tillögum vægi: Nauðsynlegt, Mikilvægt, Minniháttar. Leggið orð í belg um þetta á póstlistanum.

Notkunardæmi

Nú um stundir er mest í tísku að hanna forrit út frá notkunardæmum (use cases) og hér verður það gert fyrir vefforritunarverkefnið með gagnagrunninum. Til þess að tjá notkunardæmi hafa m.a. verið fundin upp sérstök táknmál (t.d. UML, Unified Modeling Language) en ég læt duga að reyna að skýra notkunardæmin á íslensku.

1. Notandi tengist kerfinu

Til þess að tengjast kerfinu biður notandi vefþjón um vefsíðuna verk1.htm. Efst á vefsíðunni eru hnappar fyrir eftirfarandi gagnagrunnsaðgerðir: 

· skrá nýja færslu,

· breyta færslu,

· eyða færslu,

· skoða færslur,

· eyða gagnagrunni.

2. Skrá nýja færslu

Þegar notandinn velur þessa aðgerð (með því að smella á aðgerðarhnappinn) er kallað á forritið verk1-nyskraning.pl hjá vefþjóninum. Það forrit sendir til baka vefsíðu með 

· aðgerðahnöppum (sbr. lið 1),

· innsláttarlínu fyrir lykil,

· innsláttarsvæði fyrir efni færslu,

· hnapp til að senda gögn í grunninn.

Þegar notandi hefur skráð lykil og efni færslunnar smellir hann á sendingarhnappinn. Þá er kallað á forritið verk1-skra.pl hjá vefþjóninum sem tekur við færslunni, skráir hana í grunninn og sendir til baka vefsíðu með 

· fyrrgreindum aðgerðahnöppum,

· JavaScript alert-boxi með upplýsingum um að skráningu sé lokið.

3. Breyta færslu

Þegar notandinn velur þessa aðgerð er kallað á forritið verk1-veljabreyta.pl hjá vefþjóninum. Það forrit sendir til baka vefsíðu með 

· aðgerðahnöppum,

· innsláttarlínu fyrir lykil þeirrar færslu sem á að breyta,

· hnapp til að senda gögn í grunninn.

Notandinn slær inn lykil þeirrar færslu sem á að breyta og smellir síðan á sendingarhnappinn. Þá er kallað á forritið verk1-breytingar.pl hjá vefþjóninum. Það forrit tekur við lykli færslunnar, sækir hana í gagnagrunninn og sendir til baka vefsíðu með 

· aðgerðahnöppum,

· innsláttarlínu sem inniheldur lykil færslunnar sem á að breyta,

· innsláttarsvæði með efni færslunnar sem á að breyta,

· hnapp til að senda gögn í grunninn.

Þegar notandi hefur breytt efni færslunnar smellir hann á sendingarhnappinn. Þá er kallað á forritið verk1-skra.pl hjá vefþjóninum sem tekur við færslunni, skráir hana í grunninn og sendir til baka vefsíðu með 

· fyrrgreindum aðgerðahnöppum,

· JavaScript alert-boxi með upplýsingum um að breytingu sé lokið.

Takið sérstaklega eftir því að forritið verk1-skra.pl er bæði notað við nýskráningar og breytingar á færslum, enda eru breytingar í reynd bara fólgnar í því að skrá breytta færslu með sama lykli.

4. Eyða færslu

Þegar notandinn velur þessa aðgerð er kallað á forritið verk1-veljaeyda.pl hjá vefþjóninum. Það forrit sendir til baka vefsíðu með 

· aðgerðahnöppum,

· innsláttarlínu fyrir lykil þeirrar færslu sem á að eyda,

· hnapp til að senda gögn í grunninn.

Notandinn slær inn lykil þeirrar færslu sem á að eyða og smellir síðan á sendingarhnappinn. Þá er kallað á forritið verk1-eyda.pl hjá vefþjóninum. Það forrit tekur við lykli færslunnar, eyðir henni úr gagnagrunninn og sendir til baka vefsíðu með 

· aðgerðahnöppum,

· JavaScript alert-boxi með upplýsingum um að eyðingu sé lokið.

5. Skoða færslur

Þegar notandinn velur þessa aðgerð er kallað á forritið verk1-skoda.pl hjá vefþjóninum. Það forrit sendir til baka vefsíðu með 

· aðgerðahnöppum,

· lyklum og efni allra færslna í grunninum.

6. Eyða gagnagrunni

Þegar notandinn velur þessa aðgerð er kallað á forritið verk1-frumstilla.pl hjá vefþjóninum. Það forrit sendir til baka vefsíðu með 

· aðgerðahnöppum,

· JavaScript alert-boxi með upplýsingum um að grunnurinn hafi verið tæmdur.

